
消滅天狗熱有撇步           本稿智慧財產著作權：陳俐如  

阿消：（行向舞台中） 

阿滅：（若行若看報紙行向舞台中） 

阿消＆阿滅：阿消、阿滅上台共逐家行一个禮。 

阿消：阿滅阿滅，你是咧看啥物大新聞，看甲遮認真？ 

阿滅：阿消你看，最近報紙攏寫咱台灣發生真濟天狗熱的病情。 

阿消：天狗熱？啥物是天狗熱？ 

阿滅：天狗熱就是咱人若是去予帶有天狗熱病毒的蠓仔叮著，這的時陣

若引起真懸的發燒，這就叫做天狗熱。 

阿消：若是發燒爾，去予醫生看就好，若會是啥物大代誌咧？ 

阿滅：當然是大代誌矣！因為除了發燒以外，身軀的肉閣會疼甲親像骨

欲斷去仝款，所以嘛叫做斷骨熱。 

阿消：啥物！天狗熱遮恐怖喔！ 

阿滅：是啊，已經有一萬外人感染著天狗熱，有的人甚至按呢煞過身去。 

阿消：若安呢毋就是和尚摸頭殼─無法。 

阿滅：嘛毋是按咧講啦， 

阿消：敢講你有啥物法寶通消滅帶有病毒遐的蠓仔的辦法咧？ 

阿滅：阿消阿消我共你講 ooh，我一工到晚不時去予蠓仔叮，叮到這馬

我已經出師囉！ 

阿消：猴嘛遮按呢，你這馬講話若愈來愈藝術，你的意思是…？ 

阿滅：天狗熱的產生是咱去予帶有病毒的埃及斑蚊佮白線斑蚊叮著，這

兩種蠓仔攏佮意蹛佇花矸、水桶抑是積水的所在，所以我對付第一个

法寶就是用電蠓仔拍來電蠓仔。 

阿消：怪奇？若無用蠓仔水抑是蠓仔香咧？顛倒是用電蠓仔拍來電蠓

仔？ 

阿滅：講到你捌喙鬚就好拍結。 

阿消：按怎講？ 

阿滅：用電蠓仔拍較衛生。噴蠓仔水抑是點蠓仔香嘛是會使，毋閣就愛

會記咧用的時，喙就愛掩咧，  

阿消：喙愛掩咧（將喙掩咧），  

阿滅：帽仔愛戴咧， 

阿消：帽仔愛戴咧（將帽仔戴咧） 

阿滅：保護鏡愛掛咧，  

阿消：保護鏡愛掛咧（將目鏡掛咧）， 

阿滅：穿長手䘼的衫抑是掛長手䘼的手套， 

阿消：穿長手䘼的衫抑是掛長手䘼的手套（將手䘼的衫穿咧抑是掛長手

䘼的手套），  

阿滅：閣有閣有… 

阿消：啥物？閣有？你看你看，我這馬規身軀的打扮是毋是親像覆面俠

仝款，敢愛遮工夫？包甲親像綁肉粽咧？ 

阿滅：我就講 honnh，講到你捌喙鬚就好拍結，你敢知影是按怎愛按呢

穿咧？ 

阿消：（先做搖頭的動作）是按怎愛按呢穿咧？  

阿滅：按呢才袂將藥水噴著家己，按呢這就是保護家己上好的方法。 

阿消：是按呢喔，想袂到看你平常時仔散散，做代誌閣真頂真。除了第

一个法寶以外，你閣有啥物法寶通對付遐的蠓仔咧？ 

阿滅：遐的蠓仔若七月半鴨毋知死活，若按呢我就提出第二个法寶囉。 

阿消：第二个法寶是…？ 

阿滅：第二个法寶就是將空矸仔、花矸內底的水倒掉再閣洗予清氣清氣，

然後才將暴予焦才袂閣生蠓蟲。 

阿消：遮工夫喔， 

阿滅：若會啦，這只不過是慣習的養成，攏是為著環境好為著逐家好。 

阿消：若按呢，敢閣有第三个法寶咧？ 

阿滅：當然有矣。 

阿消：若按呢，第三个法寶是啥？ 

阿滅：第三个法寶就是隨時保持厝內厝外的環境衛生，排水溝、冰箱的

底盤愛固定時間清洗，若是用來貯水的器具攏愛用蓋崁咧。 

阿消：按咧蠓蟲就無法度生存矣，是無？ 

阿滅：阿消你愈來愈巧爾。 

阿消：到今你才知， 

阿滅：講真正的，目前猶無預防天狗熱的預防射，咱若無家己注重環境

衛生若有法度保護家己咧？ 

阿消：無毋著，寶貴的性命無好好仔顧， 

阿滅：你佮我對病毒是無法度， 

阿消：環境衛生的摒掃莫喊苦 

阿滅：消滅天狗熱上好的撇步 

阿消＆阿滅：阿消、阿滅落臺行禮（行落臺）。 

 


